
Кереш өлеш
Туган җир... Туган авыл... Йөрәккә нинди якын һәм кадерле бу сүзләр. Безнең һәрберебезнең газиз туган йорты, нигезебез урнашкан кадерле туган авылы бар. Һәр авылның үзенә генә хас кабатланмас, истә кала торган урыннары күп. 
Аларда безнең үткән тарихыбызның бер өлеше, халыкның моңы, кайгысы, шатлыгы, куанычы һәм сагышы саклана. Һәрберсенең үз үсеш тарихы, үз мохите, үзенең данлыклы кешеләре бар. Авыллар гөрләп яшәсә, милләт, халык һәм телебез сакланыр, үсәр, көчәер. 
Еллар үткән саен шактый авылларның беткәнлеген, юкка чыкканлыгын беләбез. Аларның бер ишеләренең урыннары сөрелде, ә кайберләренең нигезләрен череп ауган каралты-кура каплаган яки кычыткан, әрем басып киткән. Шуңа күрә авыллар тарихы, һичшиксез, язылырга һәм киләчәк буынга кадерле мирас итеп тапшырылырга тиеш. Шул нисбәттән, мин сезнең тарафка Арча районында урнашкан туган авылым Гөберчәк тарихын белгән кадәре җиткерәсем, киләчәк буын вәкиленә кечкенә генә бер мирас итеп калдырасым килә. Бу хезмәтемне авылыбыз өлкәннәреннән язып алынган истәлекләр, язучыбыз Мөхәммәт Мәһдиев мәңгеләштергән әсәрләреннән өзекләр һәм аның музей фондында сакланучы материаллары белән тулыландырырмын дип уйлыйм.
Төп өлеш
Авылымның үткәненә, тарихына күз салыйк...
Гөберчәк авылы XVI-XVII йөзләрдә үк барлыкка килгән. Ул вакытта авылның исеме – Кече Му дип аталган. Кече Му авылында (ул Му суы янында утырган) 39 йорт булып, анда 126 ир-ат, 153 хатын-кыз көн иткән. Ә Камил Низаметдинов, Илшат Хәлиуллиннарның “Арча төбәге тарихы” китабында: “XVII нче гасыр башында Кече Му авылында бер йомышлы хуҗалык, җиде ясаклы хуҗалык, сигез йорт булган”, - дип язылган.
Ни өчен авылга Кече Му исеме бирелгән? Өлкәннәр сөйләве буенча, авыл урынында катнаш урман үскән, кечкенә генә инеш суы аккан. Хуҗалык итү өчен авыл кешесенә иң беренче чиратта су кирәк. Шуны истә тотып булса кирәк, Иске Му авылыннан килгән өч ар (удмурт) гаиләсе, урманның бер өлешен кисеп, бу урынга йортлар салган, хуҗалыгын ныгыткан. Иске Му авылыннан аерылып чыкканга авылны Кече Му исеме белән атаганнар.
Димәк, авылга нигез салучылар – удмуртлар. Күпмедер вакыттан соң авылга татарлар килеп керә, удмуртлар белән гаилә корганнардыр дип уйлыйм, тавышсыз-тынсыз гына, авылыбыз чиста татар авылына үзгәрә. Ләкин борынгы бабаларыбызның йөз чалымнары, килеш-килбәтләре бүген дә саклана сыман (М.Мәһдиевнең “Торналар төшкән җирдә” әсәрендә бу турыда киңрәк язылган).
“Арча төбәге тарихы” китабының 96 нчы битенә күз салсак, анда шундый мәгълүмат бар: ”...Мин туган Гөберчәк авылы да Пугачёв восстаниесендә катнашкан, баш күтәргән. Менә юаш кына минем авылдашлар!” – дип яза М.Мәһдиев.
М.Мәһдиев музеенда 1910 нчы елда бастырылган карта саклана. Бу картада авылларның элеккеге исемнәре күрсәтелгән. Казан губернасы Мамадыш өязе Яңа Чуриле районы Кече Му авылы дип Гөберчәк күрсәтелгән. Шул ук музейның экспозициягә куелган кайбер документларның күчермәсендә (1930-1933 нче еллар тирәсе) Иске Му авылының исеме Гөберчәк дип язылган. Ә Гөберчәк атамасы нинди мәгънәгә ия? Бүгенге көнгә кадәр берәүнең дә бу сорауга төгәл генә аңлатма биргәне юк. Ләкин төрле фаразлар бар:
-удмуртлар телендә түмгәк сүзе түгелме? Чөнки агачларны кискәч, аларның төпләре калган
-гомерле чак
-гөберчек (Әлки районы Базарлы Матак авылында инешне шулай атаганнар, ә бездә кечкенә генә инеш суы ага)
-гөбернатор (М.Мәһдиев көлемсерәп әсәрендә укучыга шундый сорау куя)
-М.Мәһдиев Гөберчәк атамасын “Туган як авазы” мәкаләсендә орлар, орчыклар сүзеннән алынган дип яза.
Гөберчәк авылы туп-туры ике зур урамнан тора, ә соңрак өченче урамга җиде хуҗалык йорт сала, ләкин барыбер урамның исеме икенче урам исеме белән йөртелә – ул М.Мәһдиев урамы. Беренче урамны Г.Ахунов исеме белән атадылар, чөнки язучының әнисе Бибинур апа Гөберчәк авылы кызы. Бу исемнәр әле соң, 2000нче еллар башында гына бирелде.
Элек урамнар “оч” белән йөртелгән: “түбән оч”,”югары оч”, “Поник очы”, “күкчә очы” (хәзер ул “зират очы”атала). Кызыклысы шул, очларның өчесе аңлашыла, “Поник очы” - бераз сәер тоела. Чөнки ул оч ягыннан ун чакрым ераклыкта “Керәшен понигы” (”Пүчинкә Поник”) дигән авыл бар. Шуңа халык ул очны “Поник очы” дип атаган.
Халкы һәм шөгыле
Авыл халкы урман кисеп, такта яру, аны базарда сату, итек басу, киндер сугу, бау ишү, чабата ясау, балта осталары, тегүчелек һөнәрләрен үзләштереп көн күргән. Тегүчеләрнең дә әле ниндие генә юк: ак һәм кара тегүчеләр. Араларында, мәсәлән, Г.Тукайга тужурка тегеп бирүче Гатият абзый да бар. Ул - Г.Тукай һәм Г.Кариевлар белән якыннан аралашкан кеше. Аның турында М.Мәһдиев “Торналар төшкән җирдә” һәм “Шагыйрьнең бишеге” әсәрләрендә анык яза. Мин дә үз чиратымда бу шәхеснең нәселе турында “Татарстан яшьләре” газетасында (17.12.2015) бераз мәгълүмат биргән идем. Авылыбызның үз халык табиблары да булган: буыннар тайган-сынганнарны Майҗамал түти, күз табибы - Наһар түти, акушерлар - Гайшәттә, Гәззәтти, терапевт – Мәрфугатти булган. Хайваннар сырхауласа Бибиниса түти, төш юрыйсы булса – Гайшәтти ярдәм иткән. Ә бүгенге көндә Радик Солтанов тайган буыннарны, чыккан бүсерләрне дәвалый.
1930 нчы еллар башында Яңа Чуриле районына кергән авылларда колхозлар оештыру эше башлана. Колхозлар оешкач, авылның кайсыбер кешеләре колхозга кермәгән, аерым хуҗалык булып яшәүне дәвам иткән. Ләкин соңыннан ялгыз тормыш алып бару авырлашкан, мәҗбүри колхозга керү ихтыяҗы туган. Яңа оешкан колхоз Куйбышев исемен йөрткән. Беренче председатель булып Билалов Юныс эшләгән. Кырда өч бригада оешкан, аларның аерым исемнәре һәм әвеслекләре булган. Көн саен янгын тактасына яхшы һәм начар эшләүчеләрнең исемнәрен язып, гәҗит чыгара торган булганнар. Яшелчә бакчасы булдырганнар: кишер, кыяр, шалкан һ.б. үстергәннәр. Каравылда Сафиулла Бикмуллин торган. 1953 нче елдан 1965 елга кадәр алма бакчасы шаулап үскән. Бакчалар ясалма юл белән сугарылганнар.
Авылда куян, тавык, төлке, янут, ат фермалары булдырылган. Ә сыер, сарык фермаларын урман буенда төзегәннәр. Таллык буенда балык күле ясаганнар. Аны Сафи күле дип атаганнар, чөнки күлне Сафиулла абзый карап торган, балык үрчеткәннәр.
Урманның берничә урынында колхозның умарталыгы урнашып, аны Фаттахов Фәһем абзый караган. 1938 нче елда тегү артеле оеша. Аның беренче цех җитәкчесе һәм оештыручысы авылдашыбыз Хәнәфиев Рәхимулла. Бик күп хатын-кыз тегүчелек һөнәрен үзләштергән. Кызганыч, 1956 нче елда артель Иске Масра авылына күчерелә. 
Шулай да, авылыбызда ике истәлекле урын булган: 1. Урман буенда биек вышка (маш) куелган, аннан бөтен территорияне күзәткәннәр. Аның биеклеге 30 метр чамасы. Ул агачтан эшләнгән, черегәч, тимердән төзеп куйганнар. 2. “Пожар каланчасы”. Анда көн саен бер дежур торган, элек сәгать булмау сәбәпле, каланчада торучы иртәнге алтыдан кичкә кадәр сәгать саен каланчага сугып торган, бу кырда эшләүчеләр өчен кирәк булган. Мин үскәндә дә бу каланча бар иде. Без, балалар, кызыксынып аның баскычларыннан менеп, авылны күзәтергә ярата идек, ул вакытта инде дежур тору дигән әйбер юк , чөнки һәр кешедә сәгать бар иде.
Бөек Ватан сугышына 135 авылдашыбыз киткән. Шуларның 74 һәлак булып, 61е генә исән-сау кайта алган. Ни кызганыч, бүгенге көндә бер генә сугыш ветераны да исән түгел.

Урман, елга-күлләр, чишмәләр
Авыл табигатен челтерәп аккан чишмәләр бизи. Чишмә көмеш күзе белән җирне тишеп, бик зур кыенлыклар белән җир өстенә саркып чыга, бөдрә дулкыннар ясап, әкрен генә ага. Авылыбызда Гали, Шакир, Мөхәммәтша, Хуҗа, Габдрахман һәм Сафый чишмәләре челтерәп аккан. Кызганыч, инеш суы астында калган Шакир, Мөхәммәтша чишмәләре инде бүген юк. М.Мәһдиев әсәрендә мәңгегә урын алган Сафый, Гали, Хуҗа, Габдрахман чишмәләре бүген дә авылыбыз халкын су белән туендырып торалар. 
Авылыбыздан ерак түгел кечкенә күлләр булган. Аларның диаметрлары 3-4 метрдан артмаган. Һәрберсенең исеме дә бар: Түгәрәк, Шәкерт, Озынча, Кызыл яр асты һ.б. күлләр. Кызганыч, бүген алар урынында я камышлык, я сөрелгән җир. Урманның 16 кварталындагы сазлыктан чыккан су Чишмәле, Гыйззәт, Күперле һәм Коры исемен йөртүче кечкенә елгаларның суы белән кушылып, инеш суы барлыкка китерә, ул авылның нәкъ уртасыннан сузылып ага. М.Мәһдиев аны Сәбек суы дип атый. 1980 нче елларда шул суны буып, плотина төзелә. Анда зур күләмдә су җыелып, төрле балыклар да үрчеттеләр, ләкин бүгенге көндә аның суы нык кимеде һәм балыклар да аз. Ә урман авылдан ерак түгел. Аның һәр почмагы, һәр аланы исем белән йөртелә. Мәсәлән: каен җиләге үсә торган урыннар – Ике нарат арасы, Чыршылык, Галиулла чүнлеге, Торна елгасы, Зирексаз арты, Төплек, Пимәр каенлыгы, Чыбыклы юл арты, Казган юл буе, Кардон алды һ.б., ә кура җиләге урыннары-Төплек арты, Унҗиденче фартал, Казиле фермасы арты... Урманыбыз тагы таллык, зиреклек, имәнлек, наратлык, юкәлек, тупы буе дигән өлешләргә дә бүленеп йөртелгән. Чөнки урман авылыбыз халкын ачлыктан саклап калган. Кешеләр утын әзерләп, җиләк, гөмбә, чикләвек һ.б. җыеп, үзләреннән артканны базарга барып сатканнар. Ә бүгенге көндә урманга иркенләп керү мөмкинлеге аз: еланнар, череп ауган агачлар күбәйде, чытырманлык ишәйде...
Гөберчәккә 1961 нче елда ут кертелә, аңарчы “7”ле, “10”лы лампа кулланыла, 1956 нчы елда колхоз радиосы эшли башлый, соңрак телевизор килеп керә.
Мәдәният һәм мәгариф
Авылыбызда элек мәдәни тормыш шаулап торган. Яшьләр кичке уеннар, аулак өйләр оештырганнар. Анда кызлар күзикмәк пешереп, егетләрне сыйлаганнар, кул эшләре белән шөгыльләнеп, җырлы-биюле уеннар уйнаганнар. Гармунчылар кичен урам әйләнеп, “Сафый су буенда” күбәләк-түгәрәк, сакта, сигезле, парлы чүпләм һ.б. уеннар оештырганнар. Мәчетнең манарасы киселгәч, бинаны клуб-мәктәп итеп кулланганнар. Яшьләр шунда җыелып, күңел ачканнар: бәйрәм саен концерт яки спектакль куйганнар. Хәтта бер концерт куйганда Минзина Сәлимәнең (минем әбием) 5 яшьлек кызы бинаның матчасы сынып, шуның астында калып үлә. Бу концерт сугышчыларга хәйрия йөзеннән оештырылган була. Октябрь һәм 1 нче Май бәйрәмнәрендә быргылар, флаглар белән демонстрацияләр оештырып, аерым өйләрдә аш һәм күмәч пешереп, бергәләп сыйланганнар. Армиягә китүче егетләрне “Озату” кичәләре оештырып, атларга утырып, “Урам көен” җырлап, Арчага озата торган булганнар. XX гасыр башында мәчет итеп төзелгән бинаның подвал өлеше 2002 нче елга кадәр клуб вазыйфасын үтәсә, 2006 нчы елда 1990 нчы елда ачылган башлангыч мәктәп бинасы яңа клуб итеп үзгәртелә һәм бүгенге көнгә кадәр мәдәният учагы булып хезмәт итә. Бүгенге көндә татар халкының гореф-гадәтләрен саклау, халкыбызга мәдәни тәрбия бирү өстендә байтак эшләр башкарыла.
Гөберчәк авылына мәчетне XIX гасыр азагында Казан арты бае Габдрахман Ишморатов салдырган. 1914 нче елга кадәр анда Кышкар мәдрәсәсен тәмамлаган Хәким хәзрәт муллалык иткән. Ә 1914 нче елда Г.Ишморатов Мәһдиев Сөнгатуллага (М.Мәһдиевнең әтисе) мулла булу өчен фатиха бирә: авылны кабул итәргә, староста белән бергәләп халыкны тәрбияләргә, йорт-җир, урам-тыкрыкларны, чишмәләрне карарга, халыкның әхлагын тәрбияләргә куша. Казан губерна идарәсе тарафыннан 1915 нче елның 19 нчы сентябрендә бирелгән 3466 нчы номерлы карары нигезендә Сөнгатулла Бәдретдин улы Кече Му (Гөберчәк) авылына мулла итеп билгеләнә. С.Мәһдиев 1929 нчы елга кадәр авыл балаларына дини  белем һәм тәрбия бирә, 1930 нчы елда “Яңалиф” буенча белемем җитми дип, укытудан баш тарта.
Авылыбызда Октябрь революциясеннән соң да хөкүмәт мәктәбе булмый. Шул елларны ялланып, Саба районыннан Әхмәдиев Мөхәммәт укытучы булып эшли. Мәктәп өчен Кәримов Минзыя (минем бабам) өе файдаланыла. Аннан соң гел укытучылар алмашып тора, мәктәп тә төрле өйләрдә урнаша. 1930 нчы елның август аенда барлык балаларны 4 еллык мәҗбүри укыту турында хөкүмәт карары чыга. Шуннан соң гына мәктәпне каравыл өендә урнаштырып, мәҗбүри белем бирү чоры башлана. Бу эшне Сикертән авылыннан укытучы Мөхәммәт Мәһдиев (язучы түгел) башлап җибәрә. Балалар саны күп булу сәбәпле, укыту ике сменада оештырыла, икенче укытучы булып Мөрәле кызы Гөлчирә Сөнгатуллина килә. Мөхәммәт ага бүкән башына такта салып, “парталар” әзерли. Җәйге каникулда авылда ясле оештыралар. Укытучылар анда тәрбияче булып, ә Хәйбина Бибиниса пешекче булып эшли. Бу ясле урып-җыю вакытында кечкенә балаларны күзәтүчесез калдырмау өчен бик файдалы һәм кирәкле була. 1939 нчы елда мәчет манарасы киселгәч, бинаның өске ягы мәктәп вазыйфасын 1989 нчы ел ахырына кадәр саклый. Яңа мәктәп 1990 нчы елның 1нче гыйнвареннан иске мәктәп янәшәсендә ачылса, 2006 нчы елның 26 нчы августеннан мәктәп янә яңа бинага күчерелә, элеккеге мәчет урынында төзелгәненә. Ләкин 2014 нче елда бу башлангыч мәктәп ябылып, балалар Сикертән мәктәбенә күчерелде. 
Авылыбызның бүгенгесе
Авылыбызда Бөек Ватан сугышына кадәр 140ка якын хуҗалык булса (аларның исемлеге музей фондында саклана), бүгенге көндә 92 хуҗалык, 275 кеше гомер кичерә. Авыл төзек, халкы тырыш, юлларга асфальт түшәлгән. Һәр кешенең йорт-җире заманча эшләнгән, матур бизәкле капкалар, тәрәзә йөзлекләре кояш кебек балкып тора. Халыкка мәчет, өч шәхси кибет, клуб, китапханә, М.Мәһдиев музее хезмәт күрсәтә. Гөберчәк авылы Арча районы Сеҗе авыл җирлеге составына керә. Халкы “Ак Барс” агрокомплексында хезмәт куя. Элеккеге һөнәрләр бүген дә буыннан-буынга күчеп килә: урман кисүчеләр, дәвалаучылар, агач-тимер эше белән шөгыльләнүчеләр, тегүчеләр, умартачылар, итекчеләр, шәл бәйләүчеләр һ.б. Авылдашларыбыз арасында: М.Мәһдиев – Татарстан республикасының халык язучысы, Д.Әхмәдуллина – ТАССРның атказанган терлекчесе, Х.Әхмәдиева – ТРның атказанган мәдәният хезмәткәре, Р.Хайбин – Россиянең мактаулы төзүчесе, Ә.Шәймуллина – Россия Федерациясенең Мактаулы мәгариф хезмәткәре, Я.Габидуллин – ТРның атказанган авыл хуҗалыгы механизаторы, төрле дәрәҗәдәге медаль ияләре һ.б. бар. Юкка гына М Мәһдиев: “Мин кая гына барсам да, авылдашларым белән горурланам. Аларның хезмәт яратуларына, эшчән булуларына куанып бетә алмыйм”, – диеп әйтмәгәндер.
Йомгаклау
Һәрбер авылның кабатланмас тарихы халык күңеленә уелып кала. Татарстанның халык язучысы Мөхәммәт Мәһдиев татар халкының авыл тормышын, көнкүрешен, гореф-гадәтләрен, холык-фигылен, һөнәрен, тырышлыгын, батырлыгын, гадилеген туган авылы Гөберчәк мисалында мәңгеләштереп “Торналар төшкән җирдә” әсәрен иҗат иткән. Авылыбызның һәр почмагы: елга-күле, урманы, кырлары, тулаем табигате шушы әсәрдә ачык чагыла. 
Мин туган авылым белән чын күңелдән горурланып яшим, чөнки һәр кешене туган җире, туган нигезе яшәтә һәм яшәртә. Аның киләчәге өчен борчылам һәм аны яратам. Шуңа күрә дә авылымда яшим. Авылым тарихын өйрәнүне дәвам итеп, бүгенгесен киләчәк буын өчен үзебез язабыз. Авыл яшәсә – татар милләте, татар теле яшәр!

